
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালিনী





আপন কল্পনা। এই জ্যোৎস্নাময়ী নিশি

সে সৌন্দর্য্যে দিকে দিকে রহিয়াছে মিশি

ইহাই কি চিরস্থায়ী? কাল প্রাতঃকালে

শতলক্ষ ক্ষুধাগুলা শত কর্ম্মজালে

ঘিরিবে না ভবসিন্ধু—মহাকোলাহলে

হবে না কঠিন রণ বিশ্বরণস্থলে?

তখন এ জ্যোৎস্নাসুপ্তি স্বপ্নময়া বলে'

মনে হ'বে—অতি ক্ষীণ, অতি ছায়াময়।

যে সৌন্দর্য্যমোহ তব ঘিরেছে হৃদয়,

সেও সেই জ্যোৎস্নাসম-ধর্ম্ম বল তা'রে?

একবার চক্ষু মেলি চাও চারিধারে

কত দুঃখ, কত দৈন্য, বিকট নিরাশা!

ওই ধর্ম্মে মিটাইবে মধ্যাহ্নপিপাসা

তৃষ্ণাতুর জগতের? সংসারের মাঝে

ওই তব ক্ষীণ মােহ লাগিবে কি কাজে?

খররৌদ্রে দাঁড়াইয়া রণরঙ্গভূমে

তখনাে কি মগ্ন হ'য়ে র’বে এই ঘুমে

ভুলে র’বে স্বপ্নধর্ম্মে-আর কিছু নাহি?

নহে সখে।




সুপ্রিয়




  নহে নহে।

